
Lefel Uwch
Cŵn a Chathod
· Dosbarthu’r darnau darllen isod, y darn cyntaf i hanner y dosbarth, a’r ail ddarn i’r 
hanner arall. Rhoi 5 munud i bawb eu darllen. Yna, casglu’r darnau a rhannu’r 
dosbarth yn ddau grŵp, i geisio cofio cymaint o’r ffeithiau â phosibl. Ar ôl cael 
cyfle i drafod, ailddosbarthu’r paragraffau a gofyn i bawb eu trafod gan fod un 
celwydd yn y darn.
· Atebion:  
Cathod: does dim traddodiad yng Nghymru’n dweud bod saith bywyd gan gath.  Cŵn: does dim modd hyfforddi cŵn labrador i ragweld tywydd gwlyb.
· Mynd drwy’r un camau eto gan drafod yr anifail arall.
· Rhoi llun neu arwydd ‘Cathod’ ar y wal ar un pen i’r ystafell, a ‘Cŵn’ ar y wal 
arall. Gofyn i bawb feddwl am y brawddegau isod:


Basai’n well gyda fi fod yn gath nag yn gi, achos...

Mi fasai’n well gen i fod yn gath nag yn gi, achos...

neu


Mae cŵn yn gwneud anifeiliaid anwes gwell, achos...

Mae cath yn gwneud anifeiliaid anwes gwell, achos...

[Pawb i symud at y llun/arwydd sydd orau ganddyn nhw a thrafod y rhesymau]

Cathod

Cathod yw’r anifail anwes mwyaf poblogaidd ym Mhrydain.  Dyw cathod ddim yn gallu blasu pethau melys, felly dyn nhw ddim yn hoffi ffrwythau a phethau fel hynny fel arfer.  Does dim angen llawer o ddŵr arnyn nhw, gan fod eu harennau’n gweithio’n dda iawn.  Maen nhw’n gallu byw ar gig yn unig.  Dyn nhw ddim yn gallu treulio llysiau.  Mae cathod yn gallu gweld yn well a chlywed yn well na phobl.  Mae eu llygaid chwe gwaith yn fwy sensitif na llygaid pobl, ond i raddau helaeth, dim ond gwahaniaethu rhwng gwyrdd a glas y maen nhw’n gallu gwneud.  Yn ôl y traddodiad, mae naw bywyd gan gath, ond mae hynny’n amrywio, e.e hen draddodiad Cymraeg yw bod saith bywyd gan gath.  Mae tua 4 miliwn o gathod yn cael eu lladd bob blwyddyn er mwyn cael eu bwyta, ac mae angen tua 24 o gathod i wneud cot ffwr.  Daw’r gair Saesneg ‘moggie’ o’r enw Maggie, neu Margaret. Yn Gymraeg, mae Fflwffen yn enw poblogaidd ar gath. 
Cŵn
Mae tua 400 miliwn o gŵn yn y byd.  Mae pobl wedi defnyddio cŵn mewn sawl ffordd, nid dim ond i hela.  Er enghraifft, i gadw’n gynnes mewn tywydd oer.  Roedd yr Aborigini yn Awstralia’n sôn am ‘noson tri chi’ i ddisgrifio noson arbennig o oer.  Mae pobl sy’n diodde o epilepsi’n defnyddio cŵn i roi rhybudd iddyn nhw eu bod yn mynd i gael ffit ac mae’n bosib hyfforddi cŵn labrador i roi rhybudd o dywydd gwlyb.  Mae pobl dwyrain Asia’n bwyta cŵn, ac yn gwneud cawl neu stiw allan o’r cig.  Mae’r rhan fwyaf o gŵn yn gweld yn dda iawn, ond mae ambell frid yn tueddu i fod yn fyr eu golwg, e.e. mae un o bob dau Rottweiler yn diodde o myopia.  Mae’n bosib gwenwyno cŵn â theobromine - rhywbeth sydd i’w gael mewn siocled.  Mae ychydig bach o siocled tywyll yn gallu lladd cŵn.  Enwau cyffredin ar gi yn Gymraeg yw Pero, Carlo a Smot. 
